
 

 

 

ᐱᔾᔪᑎᓕᒃ: ᕿᑭᖅᑖᓗᖕᒥ ᑐᒃᑐᑕᐅᔪᓐᓇᕐᑐᑦ ᑲᒪᒋᔭᐅᑦᑎᐊᕆᐊᖃᓐᓂᖏᑦ, ᐊᒻᒪᓗ ᕿᒥᕐᕈᓗᒍ 

ᒥᓂᔅᑕᐅᑉ ᑐᒃᑐᒃᑕᐃᓕᒪᑎᑦᑎᓂᕐᒧᑦ ᐃᓱᒪᑖᕈᑎᒋᓯᒪᑲᐃᓐᓇᕐᑕᖓ  

 

 

ᖃᓄᐃᒃᓯᒪᓂᖓ 

 

ᒐᕙᒪᒃᑯᖏᑦ ᓄᓇᕘᑦ ᑲᒪᑦᑎᐊᕈᑎᒋᔪᒪᓯᒪᔭᖏᑦ  

ᑎᓯᑉᐱᕆ 1, 2014-ᖑᑎᓪᓗᒍ ᓄᓇᕗᑦ ᒐᕙᒪᒃᑯᖏᑦ ᐃᒪᑦᑐᒪᓚᐅᕐᒪᑕ ᓄᓇᕘᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᒃ ᖃᑦᑎᓐᓇᕈᕆᐊᖅᑎᑦᑎᖁᔨᓪᓗᑎᒃ ᑐᒃᑐᑕᐅᔪᓐᓇᖅᑐᓂᒃ 

ᕿᑭᖅᑖᓘᑉ ᑐᒃᑐᖏᓐᓂᒃ ᑐᐊᕕᓐᓇᕆᔭᐅᓪᓗᓂᓗ. ᖃᖓᑕᓲᒃᑯᑦ ᓈᓴᐃᒍᑎᒥᓃᑦ ᕕᕝᕗᐊᕆ ᐊᒻᒪ 

ᒪᑦᓯ 2014-ᒥ ᖃᑦᑎᓐᓇᐅᓕᓐᓂᕋᐃᓯᒪᔪᒻᒪᑕ ᕿᑭᖅᑖᓘᑉ ᑐᒃᑐᖏᓐᓂᒃ 3,462 – 6,250-

ᖏᓐᓃᓐᓂᕋᖅᑕᐅᓕᕐᑐᑎᒃ ᐊᒥᓱᓂᖃᓚᐅᕐᓯᒪᒐᓗᐊᕐᑎᓪᓗᒋᑦ 100,000-ᖏᓐᓂᓗᐊᑐᑎᒃ 1985-

ᖑᑎᓪᓗᒍ.  

ᓄᓇᕘᑉ ᒐᕙᒪᒃᑯᖏᑦ ᐱᖓᓱᐃᓂᒃ ᐊᑐᓕᕈᒪᓚᐅᕐᒪᑕ ᓇᓖᕌᕐᕕᐅᔪᓐᓇᕐᑐᓂᒃ ᑲᑎᒪᔨᓄᓪᓗ 

ᐃᓱᒪᒃᓴᕐᓯᐅᕈᑕᐅᓂᐊᕐᓗᑎᒃ:  

1) ᕿᑭᖅᑖᓗᓕᒫᒥ ᑐᒃᑐᒍᓐᓇᐃᓕᑎᑕᐅᓗᑎᒃ;  

2) ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ 35-63 ᐸᖕᓂᓐᓂᒃ ᑭᓯᐊᓂ, ᐅᕝᕙᓘᓐᓃᑦ  

3) ᑐᒃᑐᖃᑦᑕᖏᑦᑎᐊᕐᒪᕆᓪᓗᑎᒃ ᑐᒃᑐᐃᑦ ᓇᔪᕐᓂᕐᐹᕆᕙᒃᑕᖏᓐᓂᒃ ᕿᑭᖅᑖᓗᖕᒥ 

(ᐅᐊᓐᓇᓕᒫᖓᓂ ᕿᑭᖅᑖᓘᑉ, ᐃᓄᐃᓚᖕᒥ (ᕿᑭᖅᑕᕐᔪᐊᖅ) ᕿᑭᖅᑖᓘᑉ ᓂᒋᐊᓂ 

ᑭᒻᒥᕈᕐᒥᑦ ᐃᖃᓗᓐᓄᑦ ᐅᐃᕝᕙᖓᑕ ᓄᓇᖓ ᐊᒻᒪ ᐃᖃᓗᓐᓂᑦ ᐸᖕᓂᕐᑑᒧᑦ ᐅᐃᕝᕚᓗᐊᑕ 

ᓄᓇᖓ ᐊᒻᒪ ᐊᑯᓐᓂᖓᓂ ᓇᑦᑎᓕᐅᑉ ᐊᒻᒪ ᐊᒻᒪᑦᔪᐊᑉ).  

 

ᐊᑐᓕᕐᑕᐅᔪᒪᓚᐅᕐᒥᔪᕐᑕᐅᖅ ᐅᔾᔨᕆᔭᐅᑦᑎᐊᖏᓐᓇᕐᓗᑎᒃ ᑐᒃᑐᓕᐊᕐᑐᑦ.  

ᐊᑐᖅᑐᒍᑦ ᓄᓇᕘᒥ ᓄᓇᑖᕈᑏᑦ ᐊᖏᕈᑎᖏᑦ, ᑲᑎᒪᔩᑦ ᐃᓱᓕᑦᑕᕐᕕᖃᖅᑎᑦᑎᔪᓐᓇᕐᒪᑕ 

ᐊᒥᓲᓂᖏᓐᓂᒃ ᐆᒪᔪᖅᑕᐅᔪᓐᓇᕐᑐᓂᒃ ᐃᓄᖕᓄᑦ ᐊᑑᑎᖃᖅᑎᓪᓗᒍ ᑲᑎᓪᓗᒋᑦ 

ᐆᒪᔪᖅᑕᐅᔪᓐᓇᕐᑐᓂᒃ (5.6.1.). ᑲᑎᒪᔩᑦ ᐋᖅᑭᓯᒃᐸᑕ ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᑐᓂᒃ, ᑲᑎᒪᔩᑦ 

ᐊᑐᕈᓐᓃᑎᑦᑎᔭᕆᐊᖃᕆᕗᑦ  ᓂᕿᒃᓴᕆᓗᒍ ᐅᒪᔪᖅᑕᐅᔪᓐᓇᖅᑐᑦ ᐊᒥᓲᓂᖏᓐᓂᒃ, ᓴᓂᕐᕙᐃᓗᑎᒃ 

ᓇᓗᓇᐃᖅᓯᒪᓪᓚᕆᒃᑐᓂᒃ ᖃᑦᑎᓐᓇᐅᓂᖅᐹᓂᒃ ᐃᓄᖕᓄᑦ ᑲᑐᑎᔭᐅᔪᓐᓇᖅᑐᓂᒃ 

ᐆᒪᔪᖅᑕᐅᔪᓐᓇᖅᑎᑕᓂᒃ (5.6.19).  

ᓄᓇᕘᑉ ᒐᕙᒪᒃᑯᖏᑕ ᐊᑐᓕᕈᒪᓯᒪᔭᖏᑦ ᑎᓯᑉᐱᕆ 1-ᒥ ᐱᖃᓯᐅᔾᔨᓯᒪᙱᒻᒪᑕ ᐅᕝᕙᓘᓐᓃᒃ 

ᑲᒪᒋᐊᕈᑎᖃᖅᓯᒪᓇᑎᒃ ᓂᕿᒃᓴᕆᓗᒍ ᑐᒃᑐᑕᐅᔪᓐᓇᕐᑐᓂᒃ ᕿᑭᖅᑖᓘᑉ ᑐᒃᑐᖏᓐᓂᒃ.  

ᓄᓇᕘᑉ ᒐᕙᒪᒃᑯᖏᑕ ᐊᑐᓕᕈᒪᓯᒪᔭᖏᑦ ᐅᖃᐅᓯᖃᖅᓯᒪᒻᒥᒐᑎᒃ ᑕᐃᒪᓐᓇ 

ᐃᓱᒪᓕᐅᕈᑕᐅᓯᒪᑲᐃᓐᓇᓂᐊᖅᑐᒥᒃ ᐃᓱᒪᓯᒪᓇᑎᒃ ᓄᓇᕘᑉ ᒐᕙᒪᒃᑯᖏᑦ.   

ᓄᓇᕘᑉ ᒐᕙᒪᒃᑯᖏᑕ ᐃᓱᒪᓕᐅᕈᑎᒋᓯᒪᑲᐃᓐᓇᕐᑕᖓᑦ  

 



ᑎᓯᑉᐱᕆ 19, 2014-ᖑᑎᓪᓗᒍ, ᓄᓇᕗᑦ ᒐᕙᒪᒃᑯᑦ ᒥᓂᔅᑕᖓ ᐊᕙᑎᓕᕆᔨᒃᑯᓐᓄᑦ 

ᓇᓗᓇᐃᕆᓚᐅᕐᐳᖅ ᑲᒪᑦᑎᐊᕈᑕᐅᑲᐃᓐᓇᓂᐊᖅᑐᒥᒃ ᑐᒃᑐᒃᑐᖃᕈᓐᓇᐃᓕᑲᐃᓐᓇᕐᓗᓂ 

ᕿᑭᖅᑖᓗᖕᒥ. ᑖᓐᓇᓗ ᓇᓗᓇᐃᕈᑎᖓ ᐊᑐᓕᓚᐅᕐᑐᓂ ᔮᓐᓄᐊᕆ 1, 2015-ᒥ.  

 

ᓄᓇᕘᒥ ᓄᓇᑖᕈᑏᑦ ᐊᖏᕈᑎᖏᑦᑎᒍᑦ (5.3.24) ᐊᔪᙱᓐᓂᖃᖅᑎᑎᒻᒪᑦ ᒥᓂᔅᑕᒥᒃ ᐃᕐᖏᓐᓇᖅ 

ᐋᖅᑭᒋᐊᕈᑕᐅᔪᒥᒃ ᐆᒪᔪᕋᓱᒍᓐᓇᓂᕐᒧᑦ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ 

ᐃᓱᒪᓕᐅᕈᑎᖃᖅᓯᒪᙱᒃᐸᑕ ᑐᐊᕕᓐᓇᕆᔭᒥᒃ ᐱᑕᖃᓕᕐᑎᓪᓗᒍ ᐊᒻᒪᓗ ᑕᐃᒪᐃᒐᔪᙱᑦᑐᒥᒃ 

ᐱᑕᖃᓕᓐᓂᕐᐸᑦ. ᒥᓂᔅᑕᐅᑉ ᓇᓗᓇᐃᖅᓯᔾᔪᑎᖓ ᐅᖃᖅᓯᒪᓚᐅᕐᒪᑦ 2014-ᒥ ᓈᓴᐃᒍᑎᒥᓃᑦ 

ᖃᐅᔨᓇᕐᓯᒍᑎᐅᓚᐅᕐᒪᑕ ᕿᑭᖅᑖᓗᖕᒥ ᑐᒃᑐᐃᑦ ᖃᑦᓯᓐᓇᕈᖅᐹᓪᓕᓗᐊᕐᓯᒪᓂᕋᖅᑕᐅᓪᓗᑎᒃ ᐊᒻᒪᓗ 

ᓄᖑᑐᐃᓐᓇᕆᐊᖃᖅᑐᒋᔭᐅᓂᕋᓕᕐᑐᒋᑦ. ᒥᓂᔅᑕᐅᓪᓕ ᐃᓱᒪᒋᔭᖓᒍᑦ, ᑐᐊᕕᓐᓇᑑᓪᓗᒍ ᐊᒻᒪ 

ᑕᐃᒪᐃᒐᔪᙱᑦᑐᒥᒃ ᐱᑕᖃᓕᓐᓂᕋᑦᑐᓂᐅᒃ ᖃᓄᖅᑑᕆᐊᕈᑕᐅᒋᐊᖃᓕᓐᓂᕋᖅᑐᓂᐅᓪᓗ ᒥᓂᔅᑕᒧᑦ.   

 

ᒥᓂᔅᑕᐅᑉ ᐃᓱᒪᓕᐅᕈᑎᒋᓯᒪᑲᐃᓐᓇᖅᑕᖓ ᓇᓗᓇᐃᕆᓯᒪᔪᙱᑦᑐᖅ ᓄᓇᕘᑉ ᐊᑐᓕᕈᒪᓯᒪᔭᖓᓂᑦ 

ᑲᑎᒪᔨᓄᑦ ᐱᓯᒪᔭᐅᓕᕐᑐᒥᒃ.  

 

ᓄᓇᕘᒥ ᓄᓇᑖᕈᑏᑦ ᐊᖏᕈᑎᖏᓐᓂ (5.3.24) ᐃᒪᓐᓇᖁᔨᓯᒪᕗᑦ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ 

ᑲᑎᒪᖏᓐᓂᒃ ᐅᔾᔨᕐᑐᑦᑎᐊᖁᔨᓯᒪᓪᓗᑎᒃ ᒥᓂᔅᑕᐅᑉ ᐃᓱᒪᓕᐅᕈᑎᒋᓯᒪᑲᐃᓐᓇᖅᑕᖓᓂᒃ 

ᐱᔪᓐᓇᕐᓯᑐᐊᕈᑎᒃ.  

 

ᓄᓇᕘᒥ ᓄᓇᑖᕈᑏᑦ ᐊᖏᕈᑎᖏᓐᓂ ᐃᓱᒪᓕᐅᕈᑎᓄᑦ ᒪᓕᒃᑕᐅᔭᕆᐊᓕᒃ 

 

ᐱᔾᔪᓐᓇᐅᑎᖃᕐᒪᑕ ᐃᓄᐃᑦ ᐆᒪᔪᕈᓐᓇᓂᕐᒥᒃ ᓄᓇᕘᒥ ᓇᓗᓇᐃᖅᑕᐅᓯᒪᔪᓃᒃᑐᓂ 

ᐃᓱᓕᒃᑕᕐᕕᖃᖅᑎᑕᐅᔪᓐᓇᕐᐳᑦ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐅᕝᕙᓘᓐᓃᑦ 

ᒥᓂᔅᑕᒧᑦ ᑭᓯᐊᓂᓗ ᑕᐃᒪᓐᓇ ᑭᓯᐊᓂ ᐱᔭᕆᐊᖃᓪᓚᕆᒃᐸᑕ ᓄᖑᓗᐊᖅᑕᐃᓕᒪᑎᑦᑎᓂᖅ 

ᐱᔾᔪᑎᒋᓗᒍ; ᐊᑐᓕᕐᑎᑦᑎᓗᑎᓪᓗ ᐅᓄᕐᓂᕆᔭᕆᐊᖃᖅᑕᖏᓐᓂᒃ ᑕᐃᒪᓐᓇ ᑎᑎᕋᖅᓯᒪᒻᒪᑦ 

ᓄᓇᕘᒥ ᓄᓇᑖᕈᑏᑦ ᐊᖏᕈᑎᖏᓐᓂ, ᐊᓯᖏᓐᓄᓪᓗ ᑎᑎᕋᖅᓯᒪᔪᖅ 5 ᐊᒻᒪᓗ ᑎᑎᕋᖅᓯᒪᔪᖅ 40; 

ᐅᕝᕙᓘᓐᓃᑦ ᑭᓇᒃᑯᑐᐃᓐᓇᕐᓄᑦ ᐋᓐᓂᐊᕐᑖᖅᑕᐃᓕᒪᑎᑦᑎᒋᐊᖃᕈᑎᒃ ᐅᕝᕙᓘᓐᓃᑦ 

ᑭᓇᒃᑯᑐᐃᓐᓇᐃᑦ ᐊᑦᑕᓇᕐᑐᒥᖁᓇᒋᑦ (5.3.3.). ᐃᓄᐃᑦ ᐊᔪᙱᓐᓂᖃᓐᓂᖏᒃ ᐆᒪᔪᕋᓱᒍᓐᓇᓂᕐᒥᒃ 

ᐊᐅᓚᑕᐅᔪᓐᓇᕆᕗᑦ ᓄᓇᓕᖕᓂ ᐆᒪᔪᓕᕆᔩᑦ ᑲᑎᒪᔨᖏᓐᓄᑦ ᐅᕝᕙᓘᓐᓃᑦ ᓄᓇᓖᑦ 

ᐊᕕᒃᑐᖅᓯᒪᓂᖏᑎᒍᑦ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐃᓅᑉ ᐃᓚᒋᔭᐅᕕᒋᔭᖓᓄᑦ (5.7.3; 

5.7.6), ᐃᒪᓐᓇᐃᑑᒃᐸᓪᓗ ᐊᔪᖏᓐᓂᖏᑦ ᑲᒪᒋᐊᕈᑕᐅᙱᑐᐊᕐᐸᑕ ᒪᓕᙱᓐᓂᖃᕐᓗᑎᒃ ᐱᖁᔭᓂᒃ 

ᐆᒪᔪᕋᓱᓐᓂᕐᒧᑦ ᐊᑐᖅᑕᐅᓲᓂᒃ ᐊᒻᒪ ᐆᒪᔪᕋᓲᑎᖏᓐᓄᑦ (5.7.14).    

 

ᐃᓄᐃᓪᓕ ᐊᑑᑎᖃᑦᑎᑦᑎᔪᑦ ᓄᖑᓗᐊᕐᑕᐃᓕᒪᑎᑦᑎᓂᕐᒥᒃ ᑕᐃᒪᓐᓇ ᓄᓇᕘᒥ ᓄᓇᑖᕈᑏᑦ 

ᐊᖏᕈᑎᖏᓐᓂ (5.1.5) ᒪᓕᒃᑐᒍ. ᑲᑎᒪᔩᑦ ᐊᒻᒪ ᒥᓂᔅᑕ ᑖᑦᓱᒥᖓ ᒪᓕᒋᐊᖃᖅᑎᑕᐅᕗᑦ 

ᐃᓱᒪᓕᐅᕈᑎᖃᓐᓂᐊᑎᓪᓗᒋᑦ ᓄᖑᓗᐊᕐᑕᐃᓕᒪᑎᑦᑎᓂᕐᒧᑦ (5.1.4; 5.3.3 (ᐃ)). ᒪᕐᕉᒃ ᒪᓕᒑᒃ 

ᓄᖑᓗᐊᕐᑕᐃᓕᒪᑎᑦᑎᓂᕐᒧᑦ ᐅᑯᐊᖑᕘᒃ: ᐅᓄᐃᓐᓇᖁᓪᓗᒋᑦ ᐆᒪᔪᑦ ᓄᖑᓐᓂᐅᓴᖏᑦᑐᑦ 

ᐆᒪᔪᕋᓱᒃᕕᐅᕙᒃᑲᓗᐊᕐᓗᑎᒃ ᑕᐃᒪᓐᓇ ᓇᓗᓇᐃᖅᑕᐅᓯᒪᒻᒪᑦ ᑎᑎᕋᖅᓯᒪᔪᒥ 5-ᒥ, ᐊᒻᒪᓗ 

ᐊᒥᓲᖏᓗᐊᓕᑐᑦ ᐆᒪᔪᐃᑦ ᐊᒥᓱᕈᖅᓯᐊᕆᔭᐅᓗᑎᒃ ᐊᒻᒪ ᐅᒫᔪᐃᑦ ᓇᔪᕐᐸᑦᑕᖏᑦ (5.1.5 (ᐊ) 

ᐊᒻᒪᓗ (ᐱ)).  

 

ᐊᑐᓕᖁᔭᓕᐊᖅ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓄ  



 

 

1. ᒪᑦᓯ 2015-ᒥ ᑭᓇᒃᑯᑐᐃᓐᓇᐃᑦ ᓈᓚᓐᓃᖃᓛᕐᑎᓪᓗᒋᑦ, ᑲᑎᒪᔩᑦ ᐅᔾᔨᕐᑐᑦᑎᐊᕆᐊᖃᖅᐳᑦ 

ᒥᓂᔅᑕᐅᑉ ᐃᓱᒪᓕᐅᕈᑎᒋᓯᒪᑲᐃᓐᓇᖅᑕᖓᓂᒃ.  

 

2. ᒪᓕᒃᑐᒋᑦ ᑐᑭᓯᐅᒪᒍᑏᑦ ᑐᓂᔭᐅᓯᒪᔪᑦ ᐊᒻᒪ ᐃᓱᒪᒋᔭᐅᓯᒪᔪᑦ ᓈᓚᓐᓂᐅᓛᖅᑐᒥ, ᑲᑎᒪᔩᑦ 

ᐋᖅᑭᒃᓯᔭᕆᐊᖃᓂᖅᐳᑦ ᐃᓱᓕᒃᑕᕐᕕᖃᖅᑐᓂᒃ ᑐᒃᑐᑕᐅᔪᓐᓇᖅᑐᓂᒃ, ᐊᑐᓕᖅᑎᑕᐅᒃᐸᑕᓗ, 

ᒥᓂᔅᑕᐅᑉ ᐃᓱᒪᓕᐅᕈᑎᒋᓯᒪᑲᐃᓐᓇᖅᑕᖓ ᑭᒍᕝᕕᖅᑕᐅᓗᓂ. ᑲᑎᒪᔩᑦ ᐃᓱᓕᒃᑕᕕᓕᐊᕆᔭᖏᑦ 

ᑐᒃᑐᑕᐅᔪᓐᓇᕐᑐᓂᒃ ᑐᑭᑖᕈᑎᐅᔭᕆᐊᖃᖅᐳ ᐊᒻᒪᓗ ᐊᑐᓕᕐᑎᑕᐅᓗᓂ ᔫᓂ 1, 2015 ᓯᕗᓂᐊᒍᑦ.  

 

3. ᓄᓇᕗᑦ ᑐᙵᕕᒃᑯᑦ ᐃᑲᔪᕐᓯᕗᑦ ᐃᓱᒪᒋᔭᖏᓐᓂᒃ ᕿᑭᖅᑖᓗᖕᒥ ᓄᓇᓖᑦ ᐆᒪᔪᓕᕆᔨᒃᑯᑦ 

ᑲᑎᒪᔨᖏᑕ ᐊᒻᒪ ᕿᑭᖅᑖᓗᖕᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ 

ᑲᑎᒪᔨᖏᑕ ᐃᓱᒪᓕᐅᕈᑎᖏᑦ ᐊᔪᖏᑎᑦᑎᓂᐊᕐᓗᑎᒃ ᐃᓄᐃᑦ ᑐᒃᑐᒍᓐᓇᕐᓂᖏᓐᓂᒃ ᐅᓐᓃᑦ 

ᐃᓱᓕᒃᑕᕐᕕᖃᓪᓗᒋᑦ. ᑕᐃᒪᓐᓇᓕ ᓈᖕᒪᒐᔭᖅᐳᑦ ᑲᑎᒪᔩᑦ ᐃᓕᑕᕐᓯᓯᒪᓂᕐᒥᓂᒃ ᐱᒻᒪᕆᐅᓂᖓᓂᒃ 

ᑐᒃᑐᐃᑦ ᐃᓄᐃᑦ ᐃᓅᓯᖏᓐᓄᑦ.  

 

4. ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ 60-ᖑᓗᑎᒃ, ᑕᐃᒪᓐᓇ ᕿᑭᖅᑖᓗᖕᒥ ᐆᒪᔪᓕᕆᔨᕐᔪᐊᒃᑯᑦ 

ᑲᑎᒪᔨᖏᓐᓄᑦ ᐊᑐᓕᖁᔭᓕᐊᖑᓚᐅᕐᒪᑦ, ᖃᑦᓯᓐᓇᕈᕈᑕᐅᓂᐊᖅᑐᖅᓂ ᑐᒃᑐᑕᐅᔪᓐᓇᕐᑐᓂᒃ 

ᒪᓕᓐᓂᖃᖅᑐᓂᓗ ᒪᓕᒐᖏᓐᓂᒃ ᓄᖑᓗᐊᖅᑕᐃᓕᒪᑎᑎᓂᐅᑉ ᑖᓐᓇᓗ 

ᐃᓱᒪᒃᓴᕐᓯᐅᕈᑎᒋᔭᕆᐊᖃᖅᑕᖓ ᑲᑎᒪᔩᑦ.  

 

5. ᑲᑎᒪᔩᑦ ᐋᖅᑭᒃᓯᒐᔭᓐᓂᖅᐸᑕ ᑲᑎᓪᓗᒋᑦ ᑐᒃᑐᑕᐅᔪᓐᓇᖅᑐᑦ ᐅᓄᕐᓂᖏᓐᓂᒃ 

ᓈᓚᓐᓂᖃᓚᐅᕐᑎᓪᓗᒋᑦ ᒫᑦᓯᒥ, ᐃᓱᒪᓕᐅᕈᑕᐅᔭᕆᖃᓐᓂᐊᕐᒥᔪᖅ ᓂᕿᒃᓴᕆᓗᒍ ᑐᒃᑐᑕᐅᔪᓐᓇᕐᑐᑦ 

ᐅᓄᕐᓂᖏᓐᓂᒃ. ᑕᐃᒪᐃᓐᓂᖓᓄᑦ, ᑲᑎᓪᓗᒋᑦ ᑐᒃᑐᑕᐅᔪᓐᓇᖅᑐᑦ ᐅᓄᕐᓂᖏᑦ ᐋᖅᑭᑕᐅᒃᐸᑕ, 

ᐊᒻᒪᓗ ᐃᑲᔪᕐᓯᕐᑕᐅᒍᑎᒃ ᓄᓇᓕᖕᓂ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪ ᕿᑭᖅᑖᓗᖕᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᓈᓚᑦᑎᑦᑎᑎᓪᓗᒋᑦ, ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ 

ᓈᓚᓐᓂᕐᒥᒃ ᓄᖅᑲᐅᔾᔨᓗᑎᒃ ᐱᒋᐊᒃᑲᓐᓂᕈᒫᕐᓗᑎᒃ ᑲᒪᒋᓂᐊᕐᓗᒍ ᓂᕿᒃᓴᕆᓗᒍ 

ᑐᒃᑐᑕᐅᔪᓐᓇᖅᑐᑦ ᐅᓄᕐᓂᕆᔭᕆᐊᖃᖅᑕᖏᑦ ᑲᒪᒋᔭᐅᓂᐊᕐᓗᑎᒃ ᐅᑭᐊᒃᓵᖑᓕᖅᐸᑦ 2015 ᑖᒃᑯᐊ 

ᐆᒪᔪᓕᕆᓂᕐᒥᒃ ᑲᒪᔨᐅᔪᑦ ᐱᓕᕆᖃᑎᒌᑦ ᐊᒻᒪ ᐊᑦᑐᖅᑕᐅᓯᒪᓂᖃᖅᑐᑦ ᐃᓱᒪᒃᓴᕐᓯᐅᕈᓐᓇᓂᐊᕐᒪᑕ 

ᐊᒻᒪ ᐃᓱᒪᒋᔭᒥᓂᒃ ᖃᐅᔨᒃᑲᐃᓐᓂᐊᕐᓗᑎᒃ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᒃ 

ᐊᑐᕈᓐᓃᖅᑎᑕᐅᓂᖓᓂ ᓂᕿᒃᓴᕆᓗᒍ ᑐᒃᑐᑕᐅᔪᓐᓇᖅᑐ ᐅᓄᕐᓂᖏᓐᓂᒃ. ᓄᓇᕗᑦ ᑐᙵᕕᒃᑯᑦ 

ᐊᑐᓕᖁᔨᕗᑦ ᑖᑦᓱᒥᖓ ᐊᑐᕐᑕᐅᒐᔪᙱᑦᑐᒥᒃ ᐱᔾᔪᑎᒋᓪᓗᒍ ᕿᑭᖅᑖᓗᖕᒥ ᓂᕿᒃᓴᕆᓗᒍ 

ᑐᒃᑐᑕᐅᔪᓐᓇᖅᑐᑦ ᐅᓄᕐᓂᖏᑦ ᓇᓗᓇᐃᕐᑕᐅᓚᐅᕐᓯᒪᙱᒻᒪᑕ, ᐃᓄᐃᓪᓗ ᑐᑭᓯᑎᑕᐅᓚᐅᕐᓯᒪᓇᑎᒃ 

ᖃᐅᔨᒋᐊᕐᕕᐅᓚᐅᕐᓯᒪᓇᑎᓪᓘᓐᓃᑦ ᓯᕗᓂᕆᓂᐊᕐᑕᑎᓐᓂᒃ ᑐᒃᑐᒍᓐᓇᓂᕐᒥ ᓴᖅᑭᒃᑐᓂᒃ ᐅᑯᓇᖓ 

ᓂᕿᒃᓴᕆᓗᒍ ᑐᒃᑐᑕᐅᔪᓐᓇᖅᑐᑦ ᐅᓄᕐᓂᖏᓐᓂᒃ, ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᖃᐅᔨᒪᕗᑦ 

ᐃᓱᒫᓗᒍᑕᐅᔪᓂᒃ ᐃᓚᖏᓐᓂ ᓄᓇᓖᑦ ᑐᑭᓯᐅᒪᒍᑎᑦ ᐱᔾᔪᑕᐅᓪᓗᓂ ᑖᑦᓱᒧᖓ ᓂᕿᒃᓴᕆᓗᒍ 

ᑐᒃᑐᑕᐅᔪᓐᓇᖅᑐᑦ ᐅᓄᕐᓂᖏᓐᓂᒃ ᓱᓇᒥᒃ ᑐᙵᕕᖃᓐᓂᐊᕐᒪᖔᑦ.  ᑕᐃᒪᓕ ᐊᑯᓐᓂᖓᓃᒃᑎᓪᓗᑕ, 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐃᓱᒪᓕᐅᕈᑎᖏᑦ 

ᓴᓗᓇᐃᕆᓯᒪᔭᕆᐊᖃᖅᐳᑦ ᑕᒪᕐᒥᐊᓗᒃ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐃᓄᓐᓄᑦ ᑭᓯᐊᓂ 

ᐱᔭᒃᓴᐅᑎᑕᐅᓂᐊᕐᓗᑎᒃ, ᐃᓱᒪᒋᓗᒍ ᓇᓗᓇᖏᒻᒪᑦ ᓂᕿᒃᓴᕆᓗᒍᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᑦ 

ᖁᑦᑎᓂᕐᓴᐅᓂᐊᕐᒪ 60−ᓂᒃ.  

 



6. ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐃᓱᒪᒋᔭᖃᕆᐊᖃᕆᕗᑦ ᐊᓯᐊᓂᒃ ᑲᑎᓪᓗᒋᑦ 

ᑐᒃᑐᑕᐅᔪᓐᓇᕐᑐ ᐅᓄᕐᓂᖏᑦ ᖃᑦᓯᓐᓇᕈᕆᐊᕈᑕᐅᔪᓐᓇᕐᑐᓂᒃ, ᐊᒻᒪ ᑐᒃᑐᒐᓱᒍᓐᓇᐃᓐᓇᕈᑕᐅᓗᓂ 

ᐃᓄᖕᓄᑦ ᕿᑭᖅᑖᓘᑉ ᑐᒃᑐᖏᓐᓂᒃ. ᐅᓇ ᐆᒃᑑᑎᒋᓗᒍ, ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ 

ᓯᕗᒧᐊᒋᐊᖅᑎᑦᑎᓯᒪᔪᓐᓇᖅᐳᑦ ᒥᓂᔅᑕᐅᑉ ᐃᓱᒪᓕᐅᕈᑎᒋᓯᒪᑲᐃᓐᓇᖅᑕᖓ ᑐᒃᑐᒍᓐᓇᖏᓗᑎᒃ 

ᐊᓯᖏᑦ ᐃᓄᐃᑦ ᐊᕐᕌᒍᓕᒫᕐᒥ, ᑭᓯᐊᓂ ᑐᒃᑐᒍᓐᓇᕐᑎᑕᐅᓗᑎᒃ ᐃᓄᐃᑦ ᐱᓇᓱᐊᕈᓯᓄᑦ ᐱᖓᓱᓄ 

ᑕᖅᑭᖓᓂ ᐊᒡᒌᓯᑉ ᐸᖕᓂᓐᓂᒃ. (ᐃᓚᖓ 5.6.49) ᓄᓇᕘᒥ ᓄᓇᑖᕈᑏᑦ ᐊᖏᕈᑎᖏᑦ 

ᓇᓗᓇᐃᕆᓯᒪᒻᒪᑕ ᑰᑕᖃᙱᓪᓗᑎᒃ ᐃᓱᓕᒃᑕᕐᕕᖃᑦᑎᑦᑎᔪᓐᓇᓂᕐᒥᒃ  ᐊᔾᔨᒌᙱᑎᑦᑎᔪᑦ ᐃᓄᖕᓂᒃ 

ᐊᓯᖏᓐᓂᓗ ᑐᒃᑐᒐᓱᓲᓂᒃ ᑕᐃᒪᓐᓇ.) ᓇᓗᓇᐃᔭᑦᑎᐊᕐᓯᒪᓗᑎᒃ ᖃᐅᔨᒃᑲᐃᔭᕆᐊᖃᓐᓂᖏᑦ 

ᐃᓚᓕᐅᓯᒪᔭᕆᐊᖃᖅᐳᑦ ᐃᓄᐃᑦ ᑐᒃᑐᒃᐸᑕ, ᐊᒻᒪᓗ ᐱᓗᐊᖅᑐᒥᒃ ᐱᔭᕆᐊᑭᒃᑐᑦ ᓄᓇᐃᑦ 

ᑐᒃᑐᒐᓱᒡᕕᐅᔪᓐᓇᖏᓪᓗᑎᒃ. ᑕᐃᒪᓐᓇ, ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᑭᒍᕝᕕᐅᑎᔪᓂᒃ 

ᒥᓂᔅᑕᐅᑦ ᐃᓱᒪᓕᐅᕈᑎᒋᓯᒪᑲᐃᓐᓇᕐᑕᖓᓄᑦ ᐃᓱᒪᓕᐅᕈᑎᖃᕈᓐᓇᓂᐊᕐᒪᑕ 

ᓄᖑᓗᐊᖅᑕᐃᓕᒪᒍᑎᐅᔪᓐᓇᑎᐊᓐᓂᐊᕐᑐᓂᒃ ᒪᓕᓐᓂᖃᕐᔫᒥᔪᓂᒃ ᐃᓄᐃᑦ ᓯᕗᓪᓕᐅᑎᑕᖏᓐᓂᒃ 

ᐊᒻᒪ ᐱᔪᒪᒋᔭᖏᓐᓂᒃ, ᐋᖅᑭᓐᓇᓱᑦᑕᐃᓐᓈᓗᒋᙱᓪᓗᒋᑦ ᐱᔾᔪᑕᐅᔪᓕᒫᑦ 2015-ᒥ ᓴᖅᑭᒃᑲᔭᖅᑐᑦ 

ᐋᖅᑭᒃᓯᔪᖃᖅᐸᑦ ᑲᑎᓪᓗᒋᑦ ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ ᐊᒻᒪᓗ ᓂᕿᒃᓴᕆᓗᒍ 

ᑐᒃᑐᑕᐅᔪᓐᓇᕐᑐᑦ ᐅᓄᕐᓂᖏᓐᓂᒃ.   

 

7. ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐊᑐᓕᖁᔨᔭᕆᐊᖃᖅᐳᑦ ᑖᒃᑯᐊ ᒐᕙᒪᒃᑯᑦ 

ᐱᓕᕆᖃᑎᖃᐃᓐᓇᖁᓗᒋᑦ ᐃᓄᐃᑦ ᓄᓇᓕᖏᓐᓂᒃ ᐊᒻᒪ ᑎᒥᐅᔪᓂᒃ ᐱᔭᕇᕈᓐᓇᖁᓪᓗᒋᑦ 

ᑲᒪᑦᑎᐊᕈᑎᒃᓴᓂᒃ ᐸᕐᓇᒍᑎᓂᒃ ᕿᑭᖅᑖᓘᑉ ᑐᒃᑐᖏᓐᓄᑦ, ᓯᕗᓪᓕᖅᐹᖑᔭᕆᐊᖃᖅᑎᑕᐅᓗᓂᓗ. 

ᒪᑦᓯ 2015-ᖑᓕᖅᐸᑦ ᓈᓚᓐᓂᖃᖅᓕᖅᐸᑕ, ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ 

ᐱᔪᒪᔭᕆᐊᖃᖅᐳᑦ ᒐᕙᒪᒃᑯᑦ ᐱᓂᐊᕐᓂᕋᕈᑎᖏᓐᓂᒃ ᐅᓪᓗᖅ ᖃᖓᐅᓂᖓᓂᒃ 

ᑐᓂᓯᓯᒪᔭᕆᐊᖃᓐᓂᖏᓐᓂᒃ ᐸᕐᓇᒍᑎᓂᒃ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ 

ᓈᖕᒪᒋᔭᕆᖃᔭᕐᑕᖏᓐᓂᒃ, ᐊᒻᒪ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᐊᑐᓕᖁᔭᓕᐊᖏᓐᓂ 

ᐱᖃᓯᐅᑎᓯᒪᓗᓂ ᐅᓪᓗᖅ ᐱᓯᒪᕕᐅᔭᕆᐊᓕᖅ.   

 

 

ᑐᓂᔭᐅᔪᖅ ᓄᓇᕗᑦ ᑐᙵᕕᒃᑯᑦ ᐱᓕᕆᕕᖓᑦᑕ ᐆᒪᔪᓕᕆᓂᕐᒧᑦ ᐊᒻᒪ ᐊᕙᑎᓕᕆᓂᕐᒧᑦ  

ᕕᕗᐊᕆ 13, 2015 

 

  


